
	తే.	
దర్ప మొలయ నాలీఢపాదమున నిల్చి

మండలీకృతచాపుఁడై మన్మథుండు

గనలి సవ్యాపసవ్యమార్గములఁ దొడిగి

పువ్వుఁదూపులు పుంఖానుపుంఖ మేయ.

	వ.	
ఇవ్విధంబునం బ్రతిపచ్చంద్రరేఖయుంబోలెఁ గళామాత్రావశేషయై విషమశరళరాశీవిషవిషవేదనాదూయమానమానస యగుచు శిశిరశైవాలపలాశగుచ్ఛంబులను సరసబిసకిసలయచ్ఛేదంబులను దుషారసలిలధారానేకంబులను గర్పూరపరాగపాళిసముద్ధూళనంబులను జందనచర్చామచర్చికాక్షాళనంబులను చంద్రకాంతశిలాతల్పంబులను గదళీదళతాళవృంతసంతానంబులను వాసరంబులు గడపుచు నొక్కఁడు విభావరీసమయంబునఁ గేళిసౌధమణిచంద్రశాలాప్రదేశంబున సఖీజనులు పరివేష్టించి యుండ నిండుచందురుం జూచి వైదర్భి యుపాలంభగర్భంబుగా నిట్లనియె.

చంద్రదూషణము




	ఉ*.	
హాలహలద్వయంబు గలశాంబుధిఁ బుట్టె వినీలపాండుర

జ్వాలలతోడి నందొకవిషం బొకవేలుపు మ్రింగె నెందఱో

వేలుపు లోలిమై ననుభవించిన రెండవయీవిషంబు ని

ర్మూలము గాకయున్నయది ముద్దియ! పాంథులపాప మెట్టిదో?

	సీ.	
విరహిణీవధమహాదురితపంకకళంక

        కలుషితాత్మకుఁ డైనఖలుఁడు వీఁడె

కాలకూటకతోరకల్పాంతవహ్నికిఁ

        దోబుట్టు వైనఘాతుకుఁడు వీఁడె

		 ఈ పేజీలో చివరి మార్పు 15 సెప్టెంబరు 2020న 23:04కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

